
Aðalfundur FÁSES 2023

Fimmtudaginn 21. september 2023 – Kex Hostel, Reykjavík

Mætt: Ísak Pálmason, Laufey Helga Guðmundsdóttir, Heiður Dögg Sigmarsdóttir, Halla
Ingvarsdóttir, Ásgeir Helgi Magnússon, Kristín H. Kristjánsdóttir, Gísli Ólason
Kærnested, Árný Eggertsdóttir, Kristján J. Pétursson, Steinunn Björk Bragadóttir,
Guðrún Jónsdóttir, Sigríður Gróa Þórarinsdóttir, Jóna Dögg Smáradóttir, María Hlín
Steingrímsdóttir, Ragna Gestsdóttir, Guðný María Arnþórsdóttir, Guðmundur Már
Ingimarsson, Ólafur Snævar Aðalsteinsson, Hulda Stefanía Hólm, Jón Svanur
Jóhannsson, Kristín E. Boland, Sunna Mímisdóttir, Eva Dögg Benediktsdóttir, Sólrún
Ásta Steinsdóttir og Ástríður M. Eymundsdóttir (25 félagar).

12. aðalfundur FÁSES var settur kl. 19:34.

1. Kosning fundarstjóra og fundarritara

Ísak bauð fundargesti velkomna og setti fundinn. Hann lagði til að Kristín Kristjánsdóttir
yrði fundarstjóri og var það samþykkt. Fundarstjóri stýrði kjöri fundarritara og lagði til að
Laufey Helga Guðmundsdóttir yrði fundarritari. Var það samþykkt.

2. Skýrsla stjórnar kynnt og tekin til umræðu

Fundarstjóri bauð formanni, Ísak Pálmasyni, að kynna skýrslu stjórnar 2022-2023. Ísak
sagði að nú væri 12. starfsár félagsins á enda. Alls greiddu 449 félagar ársgjaldið og
476 töldust virkir félagar í FÁSES sem væri í meira lagi. Hann fór því næst yfir helstu
viðburði liðins félagsárs; aðalfund, Eurovision karaoke með Agöthu P., Eurovision
spilakvöld á Stúdentakjallaranum, Vidbir áhorf á Veður bar, Eurovision barsvar með
Charles og Sólrúnu á Loft Hostel, Söngvakeppnishelgina með sínu Eurovision karaoke,
Zumba, Júrókrúsi og Júróklúbbinum sem hefði verið opinbert eftirpartý
Söngvakeppninnar. Ísak sagði frá að FÁSES ætti í góðu samstarfi við RÚV, Pink
Iceland, Saga Events og Eldingu. Miðum á Eurovision í Liverpool var úthlutað eftir
Söngvakeppnishelgina og var 27 miðapökkum úthlutað til FÁSES félaga. Fleiri viðburðir
voru haldnir; Melodifestivalen áhorf á Ölveri, OGAE Big Poll var kunngjörð á hittingi á
Kex Hostel þar sem Diljá kom og söng sigurlag Söngvakeppninnar, Júró-dill FÁSES
með dönsurunum úr Alla leið var haldið í apríl og úti í Liverpool stóð FÁSES fyrir tveimur
Eurovision karaoke kvöldum. Almenn ánægja ríkti með gestgjafaborgina Liverpool þetta
árið og mál manna að þarna hefði keppnin verið sett á nýtt level. Eftir að hafa tekið ESB
(eftir-Söngvakeppnis-bringsmalaskottu) í sumar væri FÁSES komið aftur í gang og
hefðu félagar t.d. tekið þátt í OGAE Second Chance kosningunni nýlega.



Þá opnaði fundarstjóri fyrir umræður um skýrslu stjórnar. Ólafur spurði hvenær úrslit
OGAE Second Chance yrðu og sagði Laufey að þau yrðu í lok september. Laufey
bryddaði upp á umræðum um miðaúthlutun fyrir Eurovision en hún og Ísak hefðu verið
hugsi eftir miðaúthlutunina í vor. Þarna færi mjög mikil sjálfboðavinna í að útvega
örfáum miðum á aðalkeppni Eurovision og að umræða væri komin meðal OGAE
klúbbana um að ef til væri betra að hætta að úthluta forkaupsréttum á Eurovision en
standa í staðinn fyrir Eurovision tengdum viðburðum sem fleiri félagar gætu tekið þátt í.
Sumir klúbbar ræddu um að ef til vill væri skemmtilegast að ferðast til ódýrrar borgar í
Evrópu og halda upp á Eurovision þar. Einnig væri rætt um hve miðapakkinn til
aðdáenda væri orðinn dýr og fæstir félagar hefðu efni á honum. Miðapakkinn (6 miðar
fyrir einn aðdáanda) kostaði 200 evrur í Osló 2010, um það bil 400 evrur í
Kaupmannahöfn 2014, hefði farið stighækkandi frá Tel Aviv 2019 og nú hefði
miðapakkinn í Liverpool (3 miðar á live show fyrir einn) kostað 1.000 evrur. Sunna
spurði hvort OGAE klúbbarnir fengju afslátt á miðaverði en Laufey sagði svo ekki vera
enda vissu skipuleggjendur að þeir gætu alltaf selt alla miða svo ekki væri vilji til að gefa
afslátt. Laufey og Ísak sögðu að þau vildu að félagar vissu hver umræðan væri um
miðaúthlutunarmál meðal OGAE klúbbana.

Fundarstjóri þakkaði Ísak fyrir kynninguna.

3. Reikningar félagsins kynntir, teknir til umræðu og kosninga

Fundarstjóri bauð Höllu Ingvarsdóttur gjaldkera að kynna reikninga félagsins. Halla
skýrði frá því að hún hafi tekið við sem gjaldkeri í fyrra af mjög góðu búi Ísaks. Hún fór
því næst yfir helstu kostnaðarliði síðasta árs en þar bar Söngvakeppnishelgin hæst en
einnig hafi stjórn keypt fána, barmmerki og ýmislegt kynningarefni sem eflaust mun
duga næstu árin. Félagið var rekið með hagnaði upp á 544 þúsund kr. en heildar
innstæða félagsins er nú um það bil 1700 þúsund kr. Halla sagði að nú hafi verið
stofnaður sparnaðarreikningur fyrir FÁSES til viðbótar við tékkareikninginn. Hún skýrði
einnig frá því að Eva Dögg og Kristján, skoðunarfulltrúar FÁSES, hefðu skoðað
reikningana og samþykkt þá.

Þá opnaði fundarstjóri fyrir umræður um ársreikninginn. Kristján spurði um fjölda nýrra
félaga þetta haustið en Halla sagðist ekki vera með nákvæma tölu en félagsmaður
númer 1.000 yrði skráður á næstunni. Laufey þakkaði Höllu fyrir vel unnin störf sem
gjaldkeri.

Að umræðum loknum lagði fundarstjóri reikningana undir fundinn til samþykktar og var
hann samþykktur með lófaklappi.



4. Breytingar á samþykktum FÁSES

Fundarstjóri skýrði frá því að samkvæmt 12. gr. samþykkta FÁSES skuli allar tillögur að
breytingum hafa borist stjórn eigi síðar en 10 dögum fyrir aðalfund. Engar tillögur bárust
frá félögum og stjórn væri heldur ekki með breytingatillögur.

5. og 6. Kosning til stjórnar og skoðunarfulltrúa

Fundarstjóri greindi frá því að á þessum fundi yrði kjörið í eftirfarandi embætti:

· Formaður - kjör til tveggja ára
· Ritari - kjör til tveggja ára
· 1. varafulltrúi – kjör til eins árs.
· 2. varafulltrúi – kjör til eins árs.
· Tveir skoðunarfulltrúar reikninga - kjör til eins árs.

Á aðalfundi 2022 var kosið til formanns og ritara til eins árs. Nú þyrfti því að kjósa í
embættin til tveggja ára. Þá fór fundarstjóri yfir þau framboð sem höfðu borist í embætti
formanns en það var eitt; Ísak Pálmason. Þá kallaði fundarstjóri eftir fleiri framboðum en
enginn bauð sig fram. Var Ísak því sjálfkjörinn með lófaklappi og þakkaði hann traustið.

Fundarstjóri kallaði þá eftir framboðum í embætti ritari og bauð Laufey Helga
Guðmundsdóttir sig fram. Engin fleiri buðu sig fram og var því Laufey sjálfkjörin með
lófaklappi og þakkaði hún traustið.

Fundarstjóri fór næst yfir þau framboð sem höfðu borist í embætti varafulltrúa en það
var eitt; Gísli Ólason Kærnested. Þá kallaði fundarstjóri eftir fleiri framboðum og bauð
Eva Dögg Benediktsdóttir sig fram. Engin fleiri framboð bárust og töldust þau því
sjálfkjörin í embætti tveggja varafulltrúa.

Að lokum kallaði fundarstjóri eftir framboðum í embætti tveggja skoðunarfulltrúa.
Kristján J. Pétursson og Sunna Mímisdóttir buðu sig fram og voru sjálfkjörin.

7. Tillaga að ályktun um Sigursjóð FÁSES.

Fundarstjóri gaf Laufeyju orðið til að fjalla um tillögu hennar, Höllu, Ásgeirs, Heiðar og
Gísla að ályktun á aðalfundi FÁSES 2023. Tillögunni hafði verið dreift til félaga með
fundagögnum og var svohljóðandi:



“Ljóst er að þegar Ísland vinnur Eurovision mun FÁSES sem OGAE gestgjafaklúbbur
bera ýmsar skyldur gagnvart aðdáendasamfélaginu. FÁSES mun þurfa vera OGAE
International innan handar þegar kemur að samræðum við gestgjafasjónvarpsstöð og
gestgjafaborg, svara ýmiss konar erindum aðdáenda, skipuleggja ýmsa viðburði í
Eurovision vikunni ásamt því að opna Júróklúbb sem verður án efa stærsta verkefnið.

Árangur og velgengni Eurovision 2016 í Stokkhólmi og Eurovision 2023 í Liverpool er
m.a. rakin til þess hve Melodifestivalenklubben og OGAE UK voru vel undirbúnir,
skipulagslega og fjárhagslega.

Lagt er til að FÁSES leggi 15% félagsgjalda klúbbsins næstu fimm árin í sérstakan sjóð
sem skal nota við skipulagningu viðburða þegar Ísland vinnur Eurovision. Hentugt er að
koma þessu fyrirkomulagi á núna þegar klúbburinn stendur fjárhagslega vel.”

Laufey Helga kynnti tillöguna og sagði m.a. frá því að a.m.k. þrír aðrir klúbbar væru með
sambærilega sjóði. Því næst svaraði hún spurningum fundargesta um málið en líflegar
umræður spunnust um tillöguna. Ísak lýsti þeirri skoðun sinni að félagar ættu að njóta
árgjaldsins þegar þeir væru í klúbbnum og svona félag ætti að reka sig á núlli. Tók
Guðný María undir með Ísak og sagði að í núverandi verðbólguástandi ætti félagið ekki
að safna í peningasjóði. Ragna spurði hvort aðalfundur gæti ekki alltaf ráðstafað
sjóðnum og þeirri spurningu var svarað játandi. Ástríður var sammála tillögunni og taldi
að Laufey vissi hverjir tækju þátt í Söngvakeppninni á næsta ári og legði þess vegna
fram tillöguna en Laufey svaraði eingöngu með „no comment“. Kristján sagðist sammála
tillögunni en stakk upp á breytingum á henni. Ísak lagði til að orðalaginu yrði breytt
þannig að fjallað yrði um Ísland sem gestgjafa Eurovision en ekki ætti eingöngu að nota
sjóðinn ef Ísland ynni Eurovision þar sem til þess gæti komið að Ísland héldi keppnina
fyrir annan sigurvegara. Sunna var samþykk tillögunni en taldi samt að við værum að
jinxa íslenskum sigri með henni. Hún taldi í öllu falli hægt að nota sigursjóðinn í mútur til
asersku dómnefndarinnar til að tryggja Íslandi sigur. Eva Dögg stakk upp á að sjóðurinn
yrði kallaður Gleðibankinn af augljósum ástæðum. Ásgeir stakk þá upp á að hlutfall
félagsgjalda sem rynni í sjóðinn yrði 16% en ekki 15%. Vöktu þessar tillögur upp hlátur
meðal fundargesta.

Laufey lagfærði orðalag tillögunnar og var hún borin undir fundinn svohljóðandi: „Lagt er
til að FÁSES leggi 16% félagsgjalda klúbbsins næstu fimm árin í sérstakan sjóð,
Gleðibanka, sem skal nota við skipulagningu viðburða þegar Ísland verður gestgjafi
Eurovision. Hentugt er að koma þessu fyrirkomulagi á núna þegar klúbburinn stendur
fjárhagslega vel. Verði sjóðurinn ekki nýttur á næstu fimm árum verði fyrirkomulagið
endurskoðað á aðalfundi 2028.“

Alls greiddu 20 félagar með tillögunni, einn var á móti og tveir sátu hjá. Tillagan taldist
því samþykkt.



8. Önnur mál

Fundarstjóri opnaði því næst fyrir umræðu um önnur mál.

Sunna spurði hvort hægt væri að rannsaka hvort við getum keypt okkur Eurovision en
enginn treysti sér til að svara þeirri spurningu.

Gísli sagði frá árshátíð FÁSES 2023 sem haldinn yrði 21. október nk. með
Lúxemborgarþema í Sykursalnum í Vatnsmýrinni.

Kristján þakkaði stjórn frábært starf og frábæra Söngvakeppnishelgi. Hann óskaði eftir
því að stjórnin tæki til skoðunar að halda viðburði á Íslandi þegar aðalkeppni Eurovision
væri haldin. Ísak sagði að stjórnin hefði gert könnun meðal félaga sl. vor og lítill áhugi
væri hjá félögum fyrir FÁSES viðburðum hér á landi í Eurovision vikunni. Ásgeir sagði
að svo virtist sem félagar vildu frekar vera í fjölskyldupartýjum. Halla benti á að margir
hafi staðið fyrir áhorfsviðburðum sem FÁSES-liðar gætu tekið þátt í, t.d. Bíó Paradís.
Kristján hvatti stjórn einnig til að búa til nýjan FÁSES fatnað, t.d. peysur.

Fundarstjóri kynnti viðburðinn Vísindakaffi Rannís, Dulin virkni Eurovision, sem haldinn
yrði 27. september í Bókasamlaginu.

Fundarstjóri bauð félögum að taka þátt í Eurovision bingó eftir aðalfundinn sem Ásgeir
hafði umsjón með.

Fleira ekki gert. Ísak sleit fundi og þakkaði Kristínu fyrir vel unnin störf í stjórn FÁSES og
góða fundarstjórn.

Fundi slitið kl. 21:10.


